
Krais i save strongim 
mi, na long strong 
bilong em mi inap 
mekim olgeta samting. Filipai 4.13

Dia ol pikinini,
Yumi gat planti kain kain ol animel long wol. 
Yumi gat sampela long kantri bilong yumi 
PNG, tasol klostu planti bilong ol animel long 
wol yumi no lukim long kantri bilong yumi. 
Sampela ol animel i bikpela na sampela i 
liklik na sampela i liklik tru. Sampela i stap 
ples klia na sampela i stap hait na yumi no 
save lukim ol planti taim.

Tude bai yumi lukluk long wanpela animel i no 
stap long kantri bilong yumi. Yu ting wanem, 
husat tru i wokim dispela animel? Sapos yu ting 
God i wokim dispela animel, yes em i tru olgeta. 

Papa God i bilasim dispela graun 
wantaim ol kain kain animel na 
sampela i stap long kantri bilong 
yumi na yumi save long ol. 

Yumi laik painimaut 
long dispela animel 
i gat wanem kain 
pasin na em i minim 
wanem stret long 
laip bilong yumi.�



Kamap strong olsem ol 
strongpela animel

Strongpela Behemot
Husat tru inap bosim dispela strongpela animel? 

Long Jop 40.15-24 mipela i ritim stori bilong wanpela bikpela animel.  
Nem bilong en Behemot.

Behemot em i wanpela traipela animel God 
yet i bin wokim. Tasol nau em i no stap moa 
long graun. Dispela animel i save kaikai gras 
olsem ol bulmakau. Bodi bilong en i bikpela 
na i gat bikpela strong. Na bel na baksait 
bilong en tu i strong moa yet. Ol bun bilong 
en i strong tumas olsem paip ol i bin wokim 
long strongpela bras. Na hanlek bilong en i 
strong tru olsem ol bikpela ba ain.

Dispela gras Behemot i save kaikai, i save kamap nabaut long ol liklik 
maunten ples. Em i save slip aninit long ol liklik diwai i gat nil, na i save 
hait insait long tais. Na em i save hait na malolo aninit long han bilong ol 
diwai i kamap arere long ol wara. Taim tait i kamap na wara i ran strong, 
em i no save pret. Maski tait i kam antap inap long maus bilong em, em i 
stap bel isi tasol. Taim em i was i stap, husat inap holim pas em? Na husat 
inap wokim trap na kalabusim em? God wanpela tasol i bin wokim em na 
em wanpela tasol inap bosim em na daunim strong bilong em.

Dispela strongpela animel i olsem 
wanpela eksampel bilong yumi ol 

Kristen pikinini. Jisas i bin winim Satan na 
olgeta samting i gat strong long dispela graun. God i givim yumi bikpela 

namba na strong pinis. Em Holi Spirit i kam i stap insait long yumi.

Husat pikinini i bihainim gut olgeta tok bilong God na stia bilong Holi Spirit 
long laip bilong em, em i gat bikpela strong long sanap namel long ol sin 
manmeri. Na tu, em bai inap stap gutpela piksa na karim hevi, na stap bel 
isi long kain kain taim nogut i kamap long laip bilong em.

Long strong bilong God, yumi ol pikinini inap stap strong olsem strongpela 
Behemot.

Ol i save slip aninit long ol diwai 
o bus na ol i save kaikai gras 
olsem ol bulmakau.

Planti taim ol i save malolo na 
stap long wara tasol.

Taim tait i kamap na wara i 
strong, ol i no save pret. Nogat.

Mi mas mekim 

wanem long kamap 

strong olsem  dispela 

strongpela animel?



Pasel taim
Painim ol tok i stap nabaut daunbilo na pulimapim spes aninit. 

1.	 Wanem nem bilong dispela animel God i bin wokim?    

2.	 Pikinini i bihainim gut olgeta tok bilong God, ol i gat  
 strong.

3.	 Taim bikpela wara tait i kamap, Behemot i save pret, a?   

4.	 Hanlek bilong Behemot i strong olsem wanem?  

5.	 Behemot i save malolo long wanem hap?  

6.	 Dispela strongpela animel i makim wanem kain pikinini? 
 

Liklik wokmak
Yu tu laik stap strongpela Kristen 
pikinini olsem dispela strongpela 
animel? Orait, kolim Filipai 4.13 na 
askim Jisas long strongim yu.

Aninit long diwaiNogat Kristen pikininibikpelaBa ain

Behemot

“Rot bilong yupela i ken 

stap gut em i olsem. 

Yupela i mas kam bek 

long mi na stap bel isi 

tasol. Na yupela i mas 

bilip long mi wanpela inap 

sambai long yupela na 

helpim yupela. Olsem bai 

mi kisim bek yupela na 

yupela bai i stap strong.”  

Aisaia 30.15b

